
曰縉旣臨陣先遁本當處死姑從寬典降三級令當先殺

賊今後失機將領監候奏治不必解京著爲令

七月刑部尙書陸瑜乞致仕許之

　〈瑜浙江鄞縣人久居法曹明于法令練習國家典故屬辯𡨚獄錦衣指揮門達怙寵作威弘農衛卒誣指揮李〉

　〈彬謀反事下達鞫訊達鍜鍊以爲反形已具泊會審瑜獨明其𡨚達怨語侵瑜瑜曰法司所執者祖宗之法吾〉

　〈何敢枉人以滅族之罪達譛瑜欲出反者　上不聽止誅彬而免其妻子達尋敗言者欲置之死李賢訪于瑜〉

　〈瑜曰達違典制獄任情輕重不可謂無罪然視紀綱馬順則有閒矣達卒不得死瑜平恕寬厚類此〉

北虜寇臨洮鞏昌廵撫都御史馬文升敗之追至黑水口

擒其平章鉄烈孫斬首數十級命兼節制三邊九月虜復

寇韋州深入固原及好水川文升檄召諸路兵暗伏湯羊

嶺虜至遇伏驚遁盡棄輜重擒斬二百餘級因改其嶺爲

得勝坡勒石紀功○修隆善寺陞工匠三十人爲文思院

副使寫碑官爲尙寶司少卿工科都給事中王詔等極諫

請追寢前命以愼名器以正國體不允

八月哈密人殺忠順田孛羅帖木兒王母理國事

癸巳〈成化九年〉

二月以彭華爲翰林學士

　〈華江西安福人彭時之從弟同年何喬新與之書曰古之善觀人國者不觀其國勢之強弱而觀其用人之賢〉

　〈否今之用人賢歟否歟愚不能知但見陞一官進一秩上諭輒譁然曰某以親舊當道而得之或曰某以通書〉

　〈政府而得之某以納賄權門而得之始聞之以爲人言不可信徐而察之巧宦者悉皆超擢自守者往往淪棄〉

--

　〈亦不能不信也夫平居之時旣徇利以進身多事之秋肯捐身以報國乎不待智者可知也愚謂當崇獎恬退〉

　〈之士抑遠奔競之徒以振名敎于風頽俗靡之際夫知人固未易大抵謂介寡合者君子也媚朵易親者小人〉

　〈也於此察之十得八九矣果君子與拔而用之不必親也不必故也不必識其面也果小人與黜而退之親不〉

　〈可私也讐不可選也群言交屬不可徇也以此處之庶幾有招之不來麾之不去君子之士出焉此時弊之大〉

　〈者閣下官爲學士職號論思時政之孰得孰失人才之孰賢孰否知之素矣經違進講之餘宜從容陳之使天〉

　〈下陰受其㬔可也昔歐陽永叔司馬君實爲翰林學士所論奏者豈徒發揮經義而已哉舍二子而他取法焉〉

　〈非僕所望于閣下也尊兄少保先生實秉國鈞古人有云政將及子可不預慮而亟圖之耶〉

吏部尙書姚蘷卒贈太保謚文敏

　〈蘷字大章桐廬人正統七年進士資表山立議論河懸雄才偉度遇事立斷獎誘後進振拔淹留意所交識不〉

　〈避親故立朝多名奏至　睿皇后崩方主合葬祔廟之議尤爲大節云〉

給事中韓文梁璟王詔等以都御史王越邀功啟釁會劾

列其狀而推德望素著前吏部尙書李秉兵部尙書王竑

復于內頗涉兩宮事　上怒逮至文華殿栲訊之王詔頓

首曰臣等愚觸忌諱犬馬之誠實惟爲國　上怒解乃釋

之○朝廷好寶玩是時有迎合　上意者言宣德閒常遣

王三保出使西洋等番所獲奇珍異貨無算　上然之命

一中貴至兵部查三保至西洋時水程時項忠爲兵部尙

書劉大夏爲車駕司郎中忠使一都吏于庫中檢舊案大

夏先入檢得之藏匿他處都吏檢之不得忠笞責都吏令

復入檢如是者三日水程　　莫能得大夏亦秘不言會科

